
Dell'Aneide Canto vi.





53.





Peco manco a le nuvole vecina

Na catasta de legna accommeazaro,

E nce spesero tutta na matina,

E de cepriesse attuorno la ’nfasciaro.

E de pece, e de sivo, e tremmentina

’Nce ne mesero chiu de no cantaro;

’N cimma de la catasta è la celata

De lo muorto, e lo giacco, e la soa spata.






54.





A lo fuoco già stea no caudarone,

E comme cauda l’acqua se mostraje,

Lo muorto tutto ontato de sapone,

Da la capo a lo pede se lavaje.

E dapò ’ncoppa de no tavolone

Lo catavero stiso s’aparaje

Co no vestito accossì ricco, e bello,

Che lo muorto parea zito noviello.






55.





Quattro sordate de li chiù valiente

Lo schiattamuorto fecero, portanno

Lo cataletto, e tutta l’autra gente

Appriesso a chillo và sciabacchianno.

E comm’era l’aosanza, ogne parente,

Le spalle a la catasta revotanno,

Nce mette fuoco, e fatta na calata,

Leverentia le fà co n’appozata.






56.





Jettano huoglio a le shiamme cannarute,

’Ncienzo, e robba de mazzeco famosa

Quanno le shiamme veddero scompute,

Lassa ogn’uno lo chianto, e s’arreposa.

E lavano dapò l’ossa arrostute

Co vino doce, e Corineo le posa

Dinto a no cierto chilleto ’ncavato

Fatte d’avrunzo a muodo de pignato.

